
PEDAGOGIKA TA’LIM 
YO‘NALISHI TALABALARIDA 
DEONTOLOGIK 
KOMPETENTLIKNING 
MAZMUNI, TARKIBIY 
KOMPONENTLARI VA 
FUNKSIYALARI
Yaqubova Donoxon Xoʻjanazar qizi
Urganch davlat pedagogika instituti tadqiqotchisi
https://orcid.org/0009-0004-6277-5407
Annotatsiya: Maqolada pedagogika ta’lim yo‘nalishi talabalarida deontologik kompetentlikning mazmuni, tarkibiy kompo-
nentlari va funksiyalari tahlil qilinadi. Deontologik kompetentlikning mohiyati ochib beriladi, uning asosiy tarkibiy qismlari 
(kognitiv, motivatsion-qadriyatl, faoliyatli va refleksiv) asoslab beriladi. Shuningdek, deontologik kompetentlikning ta’lim 
jarayonidagi asosiy funksiyalari aniqlanadi. Mavzu bo‘yicha adabiyotlar sharhi, tadqiqot metodologiyasi va empirik nati-
jalar tahlili keltirilgan. Tadqiqot natijalari deontologik kompetentlikning tizimli tushunilishi va uni rivojlantirish yo‘llarini bel-
gilashga xizmat qiladi.

Kalit so‘zlar: deontologik kompetentlik, mazmun, tarkibiy komponentlar, funksiyalar, pedagogika ta’limi, bo‘lajak peda
gog, kasbiy etika.
Abstract: The article analyzes the content, structural components, and functions of deontological competence among 
students of pedagogical education programs. The essence of deontological competence is revealed, and its main struc-
tural components-cognitive, motivational-value, activity-based, and reflective-are substantiated. The main functions of 
deontological competence in the educational process are also identified. A review of the relevant literature, research 
methodology, and analysis of empirical findings are presented. The research findings contribute to a systematic under-
standing of deontological competence and the identification of effective ways to develop it.

Key words: deontological competence, content, structural components, functions, pedagogical education, future teacher, 
professional ethics.
Аннотация: В статье анализируются содержание, структурные компоненты и функции деонтологической компе-
тентности студентов педагогических образовательных направлений. Раскрывается сущность деонтологической 
компетентности, обосновываются её основные структурные компоненты: когнитивный, мотивационно-ценностный, 
деятельностный и рефлексивный. Также определяются основные функции деонтологической компетентности в 
образовательном процессе. Представлены обзор литературы по данной проблематике, методология исследо-
вания и анализ эмпирических результатов. Результаты исследования способствуют системному пониманию деон-
тологической компетентности и определению путей её развития.

Ключевые слова: деонтологическая компетентность, содержание, структурные компоненты, функции, педагоги-
ческое образование, будущий педагог, профессиональная этика.

KIRISH
Bugungi kunda ta’lim tizimida yuz berayotgan tub o‘zgarishlar o‘qituvchi shaxsiga qo‘yiladigan talablarni 

yanada kuchaytirmoqda. Zamonaviy pedagogdan faqat o‘z fanini chuqur bilish, ta’lim berish metodlarini egal-
lash yoki raqamli texnologiyalardan samarali foydalanish emas, balki kasbiy faoliyatini yuksak axloqiy-me’yoriy 
tamoyillar asosida tashkil eta olish ham talab etiladi. Chunki o‘qituvchining har bir so‘zi, munosabati, qarori va 
xatti-harakati ta’lim oluvchining shaxsiy rivojlanishiga, uning o‘ziga bo‘lgan ishonchiga va jamiyatdagi ijtimoiy 
munosabatlarni anglashiga bevosita ta’sir ko‘rsatadi. Shu ma’noda pedagog kasbining mohiyatini belgilovchi 
muhim jihatlardan biri uning kasbiy burch va mas’uliyatni anglash darajasi, ya’ni deontologik tayyorgarligidir.

Pedagogik faoliyat inson bilan ishlashga asoslanganligi sababli unda kasbiy bilim va amaliy ko‘nikmalar 
bilan bir qatorda axloqiy mas’uliyat ham alohida o‘rin tutadi. O‘qituvchi ta’lim jarayonida turli xarakter, dunyo-
qarash, qobiliyat va ehtiyojga ega bo‘lgan shaxslar bilan muloqot qiladi. Bunday sharoitda pedagogning vazi-

yatni to‘g‘ri baholashi, adolatli qaror qabul qilishi, ta’lim oluvchining shaxsiyatini hurmat qilishi, pedagogik taktni 
saqlashi va kasbiy chegaralarni anglay olishi uning deontologik kompetentligini belgilovchi asosiy mezonlarga 
aylanadi. Demak, deontologik kompetentlik pedagogning kasbiy faoliyatida “nima qilish kerak?” degan savolga 
javob topish bilangina cheklanmay, “qanday qilib to‘g‘ri, mas’uliyatli va axloqiy jihatdan maqbul tarzda harakat 
qilish kerak?” degan masalani ham qamrab oladi.

Pedagogika ta’lim yo‘nalishida tahsil olayotgan talabalar kelgusida ta’lim va tarbiya jarayonining bevosita 
tashkilotchilariga aylanishlarini hisobga olsak, ularda deontologik kompetentlikni shakllantirish oliy pedagogik 
ta’limning muhim vazifalaridan biri sifatida namoyon bo‘ladi. Bo‘lajak pedagog o‘z kasbining ijtimoiy ahamiyatini 
anglab yetishi, pedagogik burch va mas’uliyatni ichki ehtiyoj sifatida qabul qilishi, kasbiy axloq me’yorlariga 
amal qilishi hamda murakkab pedagogik vaziyatlarda insonparvarlik va adolat tamoyillariga tayangan holda 
qaror qabul qila olishi zarur. Bu esa deontologik kompetentlikni shunchaki nazariy bilim sifatida emas, balki 
bilim, qadriyat, munosabat, amaliy xatti-harakat va refleksiyaning o‘zaro birligi sifatida shakllantirishni taqozo 
etadi.

Deontologik kompetentlikning mazmunini belgilashda uning tarkibiy komponentlarini aniq ajratish ham 
muhim ahamiyat kasb etadi. Mazkur kompetentlik tarkibida kasbiy-deontologik bilimlar, axloqiy-qadriyatli muno-
sabat, kommunikativ madaniyat, pedagogik xulq-atvor va refleksiv qobiliyat kabi jihatlar o‘zaro bog‘langan 
holda namoyon bo‘ladi. Talaba pedagogik faoliyatning axloqiy me’yorlarini bilishi bilan bir qatorda, ularni real 
pedagogik vaziyatlarda qo‘llay olishi, o‘z xatti-harakatlarini tahlil qilishi, o‘quvchi manfaatlarini hisobga olishi va 
kasbiy faoliyatining oqibatlarini oldindan baholay olishi lozim. Aynan mana shu jihatlar deontologik kompetent-
likni boshqa kasbiy kompetensiyalardan ajratib turuvchi muhim xususiyatlarni tashkil etadi.

Bugungi pedagogik ta’lim oldida turgan vazifalardan biri ham bo‘lajak o‘qituvchini nafaqat bilimli va metodik 
jihatdan kompetent, balki ma’naviy yetuk, mas’uliyatli va kasbiy odob me’yorlariga qat’iy amal qiladigan muta
xassis sifatida tayyorlashdan iborat. Zero, pedagogning kasbiy mahorati uning o‘quvchini qanday o‘qitishida 
namoyon bo‘lsa, deontologik madaniyati unga qanday munosabatda bo‘lishida aks etadi. Shu sababli oliy 
pedagogik ta’lim jarayonida deontologik kompetentlikni maqsadli shakllantirish kelajakdagi pedagogik faoliyat 
samaradorligini ta’minlovchi muhim shartlardan biri hisoblanadi.

MAVZUGA OID ADABIYOTLAR SHARHI
Pedagogika ta’lim yo‘nalishi talabalarida deontologik kompetentlikni shakllantirish masalasi bo‘lajak peda-

gogning kasbiy faoliyatga tayyorgarligi, axloqiy mas’uliyati, pedagogik odobi, kasbiy madaniyati va ta’lim jarayoni 
ishtirokchilari bilan samarali munosabat o‘rnatish qobiliyati bilan chambarchas bog‘liq. Mazkur muammoning 
ilmiy-nazariy asoslarini o‘rganishda pedagogik deontologiya, kasbiy etika, ma’naviy-axloqiy tarbiya, milliy qadri-
yatlar hamda shaxsga yo‘naltirilgan pedagogik yondashuvga oid tadqiqotlar muhim metodologik manba bo‘lib 
xizmat qiladi.

O. Musurmonovaning “Ma’naviy qadriyatlar va yoshlar tarbiyasi” asarida yoshlar ma’naviyatini shakllanti-
rish, axloqiy qadriyatlarni ta’lim-tarbiya jarayoniga singdirish va shaxsning ijtimoiy-ma’naviy kamolotini ta’min-
lash masalalari yoritilgan [1]. Bo‘lajak pedagoglarda deontologik kompetentlikning qadriyatli-axloqiy asoslarini 
shakllantirish, kasbiy faoliyatda insonparvarlik, mas’uliyat, halollik va pedagogik odob tamoyillarini qaror topti-
rish zarurligini asoslash imkonini beradi.

N. Egamberdiyevaning “Ijtimoiy pedagogika” asarida shaxsning ijtimoiylashuvi, pedagogik faoliyatning ijti-
moiy mohiyati, ta’lim-tarbiya jarayonida shaxsga ta’sir ko‘rsatishning pedagogik asoslari yoritilgan. Yondashuv 
deontologik kompetentlikni pedagogning faqat axloqiy me’yorlarni bilishi bilan cheklab qo‘ymasdan, balki turli 
ijtimoiy vaziyatlarda kasbiy mas’uliyat bilan harakat qila olish, o‘quvchi va hamkasblar bilan to‘g‘ri munosabat 
o‘rnatish hamda pedagogik vaziyatlarni maqbul hal etish qobiliyati sifatida qarash imkonini beradi [2].

A. Xoliqovning “Kasbiy etika va o‘qituvchi madaniyati” asari bo‘lajak o‘qituvchilarning kasbiy-axloqiy tayyor-
garligini tadqiq etishda alohida ahamiyatga ega. Unda pedagogik faoliyatda kasbiy etika, o‘qituvchi madaniyati, 
muomala odobi, pedagogik mas’uliyat va kasbiy xulq-atvor masalalariga e’tibor qaratilgan [3].

M. Quronovning “Milliy tarbiya” asarida tarbiya jarayonida milliy qadriyatlar, ma’naviy-axloqiy me’yorlar va 
milliy tarbiya tamoyillarining ahamiyati ochib berilgan [4].

N. M. Borytkoning “Педагогическая деонтология” asarida pedagogik faoliyatning axloqiy va me’yoriy 
asoslari, pedagogning kasbiy burchi, mas’uliyati hamda kasbiy xulq-atvoriga qo‘yiladigan talablar masalasi 
markaziy o‘rin egallaydi [5]. 

I. A. Kolesnikovaning “Педагогическая деонтология” asarida pedagogning kasbiy faoliyatidagi axloqiy 
majburiyatlari, pedagogik munosabatlarning me’yoriy jihatlari va o‘qituvchi shaxsiga qo‘yiladigan kasbiy-ax-
loqiy talablar masalalariga e’tibor qaratilgan. Ushbu qarashlar deontologik kompetentlikning tarkibida normativ, 
axloqiy, kommunikativ va refleksiv jihatlarni ajratib ko‘rsatish uchun asos yaratadi [6].

M. Qurbonovning “Milliy qadriyatlar asosida tarbiya” asarida tarbiya jarayonida milliy qadriyatlarning shaxs 
ma’naviy-axloqiy sifatlarini rivojlantirishdagi o‘rni yoritilgan [7].

E. N. Shiyanovning “Личностный подход в педагогике” asarida ta’lim-tarbiya jarayonida shaxsga yo‘nalti-
rilgan yondashuvning nazariy asoslari ochib beriladi. Mazkur yondashuv pedagogning o‘quvchi shaxsini hurmat 
qilishi, uning individual xususiyatlarini hisobga olishi va pedagogik munosabatlarni subyekt-subyekt tamoyili 
asosida tashkil etishini nazarda tutadi [8]. 

TADQIQOT METODOLOGIYASI
Mavzuga doir ilmiy manbalar deontologik kompetentlik kasbiy burch va mas’uliyat, axloqiy qadriyatlar, 

pedagogik me’yorlarga rioya qilish, kommunikativ madaniyat, pedagogik takt, shaxsga hurmat va refleksiv 
faoliyatning o‘zaro uyg‘unligi asosida shakllanadigan kompleks kasbiy sifatdir. Mavjud tadqiqotlarda ushbu 
jihatlarning ayrimlari alohida o‘rganilgan bo‘lsa-da, pedagogika ta’lim yo‘nalishi talabalarida deontologik kompe-
tentlikning yaxlit mazmuni, tarkibiy komponentlari va funksiyalarini o‘zaro bog‘liqlikda tizimlashtirish masalasi 
alohida ilmiy-metodik yondashuvni talab etadi. 

TAHLIL VA NATIJALAR
Pedagogika ta’lim yo‘nalishi talabalarida deontologik kompetentlikni shakllantirish masalasini tahlil qilish 

shuni ko‘rsatadiki, mazkur kompetentlik bo‘lajak o‘qituvchining kasbiy tayyorgarligini belgilovchi muhim inte-
grativ sifat sifatida namoyon bo‘ladi. Uning mohiyati pedagogik faoliyat jarayonida kasbiy burch, axloqiy 
mas’uliyat, insonparvarlik, adolat, pedagogik takt va kasbiy me’yorlarga amal qilishning yagona tizim sifatida 
qaror topishi bilan belgilanadi. Shu sababli deontologik kompetentlikni faqat pedagogik etika qoidalarini bilish 
bilan cheklash mazkur tushunchaning mazmunini toraytirib yuboradi.

Deontologik kompetentlikning mazmunini aniqlashda uning bir-biri bilan uzviy bog‘langan motivatsion-
qadriyatli, kognitiv, kommunikativ, xulq-atvor va refleksiv komponentlari ajratib ko‘rsatilishi maqsadga muvofiq. 
Motivatsion-qadriyatli komponent pedagoglik kasbiga nisbatan ijobiy munosabat, kasbiy burchni anglash, 
pedagogik faoliyatning ijtimoiy ahamiyatini tushunish va axloqiy qadriyatlarga amal qilishga ichki ehtiyojning 
mavjudligini ifodalaydi. Ushbu komponent shakllanmagan sharoitda talabaning deontologik me’yorlarga amal 
qilishi tashqi talab yoki nazoratga bog‘lanib qolishi mumkin.

Kognitiv komponent esa bo‘lajak pedagogning kasbiy etika, pedagogik deontologiya, kasbiy burch, 
mas’uliyat, pedagogik takt, pedagogik munosabatlar va kasbiy xulq-atvor me’yorlariga oid bilimlarini qamrab 
oladi. Biroq nazariy bilimlarning mavjudligi deontologik kompetentlikning to‘liq shakllanganligini anglatmaydi. 
Talaba egallagan bilimlarini real pedagogik vaziyatlarda qo‘llay olishi, muayyan vaziyatning axloqiy jihatlarini 
baholashi va maqbul qaror qabul qilishi zarur. Shu jihatdan kognitiv komponent deontologik kompetentlikning 
amaliy komponentlari uchun nazariy poydevor vazifasini bajaradi.

Kommunikativ komponent pedagogik faoliyatning insonlararo munosabatlarga asoslanganligi bilan alohida 
ahamiyat kasb etadi. Bo‘lajak o‘qituvchi o‘quvchilar, ota-onalar, hamkasblar va boshqa ta’lim subyektlari bilan 
muloqot jarayonida hurmat, xushmuomalalik, bag‘rikenglik va pedagogik takt tamoyillariga amal qilishi lozim. 
Ayniqsa, pedagogik nizolarni konstruktiv hal etish, o‘quvchining shaxsiy qadr-qimmatini hurmat qilish, uning 
fikrini tinglash va individual xususiyatlarini hisobga olish deontologik kompetentlikning amaliy namoyon bo‘lish 
shakllaridan biridir.

Xulq-atvor komponenti deontologik bilim va qadriyatlarning bevosita pedagogik faoliyatdagi xatti-harakat-
larga aylanishini ifodalaydi. Bunda bo‘lajak pedagogning kasbiy intizomi, mas’uliyatni o‘z zimmasiga olishi, 
pedagogik sirni saqlashi, adolatli baholashi, kasbiy chegaralarga rioya qilishi va turli pedagogik vaziyatlarda 
axloqiy jihatdan maqbul qarorlar qabul qilishi muhimdir. Demak, deontologik kompetentlikning haqiqiy darajasi 
talabaning nimani bilishi bilangina emas, balki bilgan me’yorlarini amaliy faoliyatida qanday qo‘llashi bilan ham 
belgilanadi.

Refleksiv komponent esa pedagogning o‘z kasbiy faoliyati, qarorlari va xatti-harakatlarini tahlil qila olishi 
bilan bog‘liq. Pedagogik faoliyatda yuzaga kelgan vaziyatni qayta ko‘rib chiqish, o‘z xatti-harakatining boshqa 
shaxsga ta’sirini baholash, xatolarni aniqlash va kelgusidagi faoliyatni takomillashtirishga intilish deontologik 
yetuklikning muhim belgilaridan hisoblanadi. Shu sababli refleksiya bo‘lajak o‘qituvchining deontologik kompe-
tentligini barqaror rivojlantiruvchi ichki mexanizm sifatida qaralishi mumkin. Deontologik kompetentlikning tarkibiy 
komponentlari alohida-alohida emas, balki o‘zaro integratsiyalashgan holda faoliyat ko‘rsatadi. Masalan, peda-
gogik burchni anglash axloqiy qadriyatlar bilan qo‘llab-quvvatlanmasa, u formal xarakterga ega bo‘lishi; tegishli 
bilimlar amaliy ko‘nikmalar bilan birikmasa, real pedagogik vaziyatlarda samarali qo‘llanilmasligi; kommunikativ 
qobiliyat refleksiya bilan uyg‘unlashmasa, pedagog o‘z muloqotidagi kamchiliklarni anglay olmasligi mumkin. 
Shuning uchun deontologik kompetentlikni shakllantirish jarayonida uning barcha komponentlarini kompleks 
rivojlantirish zarur.

Deontologik kompetentlikning pedagogik faoliyatdagi funksiyalarini ham mazkur komponentlar bilan 
uzviy bog‘liq holda ko‘rib chiqish mumkin. U, avvalo, me’yoriy-regulyativ funksiya orqali pedagogning kasbiy 
xatti-harakatlarini tartibga soladi; aksiologik funksiya orqali kasbiy va umuminsoniy qadriyatlarni faoliyat mezo-
niga aylantiradi; kommunikativ funksiya orqali pedagogik munosabatlarning samarali va axloqiy asosda tashkil 
etilishini ta’minlaydi; tarbiyaviy funksiya orqali o‘qituvchining shaxsiy namunasi vositasida o‘quvchilarda axloqiy 
sifatlarning rivojlanishiga ta’sir ko‘rsatadi; refleksiv funksiya esa pedagogning o‘z faoliyatini baholashi va tako-
millashtirishiga imkon yaratadi.

Tadqiqot ob’ekti sifatida pedagogika ta’lim yo‘nalishi 2–4-kurs talabalari tanlandi. Tadqiqot predmeti deon-
tologik kompetentlikning mazmuni, tarkibiy komponentlari va funksiyalari deb belgilandi. Diagnostika jarayonida 
deontologik kompetentlikning har bir komponenti alohida baholandi.

Tadqiqot natijalari pedagogika ta’lim yo‘nalishi talabalarida deontologik kompetentlikning mazmuni, tarkibiy 
tuzilmasi va funksiyalarini aniq belgilashga imkon berdi. Deontologik kompetentlikning mazmuni pedagogning 
kasbiy faoliyatida axloqiy me’yorlar, kasbiy burch, majburiyat va javobgarlikni chuqur anglash, ularni shaxsiy 
e’tiqodga aylantirish hamda amaliy faoliyatda izchil namoyon etishdan iborat. U nafaqat bilish, balki his qilish, 
qabul qilish va harakat qilish birligini talab etadi.

Deontologik kompetentlikning to‘rt asosiy tarkibiy komponenti aniqlandi. Kognitiv komponent pedagogik 
deontologiya me’yorlari, kasbiy etika qoidalari, o‘qituvchining huquq va majburiyatlarini bilishni o‘z ichiga oladi. 
Motivatsion-qadriyatl komponent ichki motivatsiya, kasbiy qadriyatlar va axloqiy e’tiqodni qamrab oladi. Faoli-
yatli komponent o‘quvchilar, ota-onalar va hamkasblar bilan munosabatda deontologik me’yorlarga rioya qilish 
ko‘nikmalarini bildiradi. Refleksiv komponent esa o‘z axloqiy xulq-atvorini baholash, tahlil qilish va tuzatish 
qobiliyatini ifodalaydi.

Funksional tahlil shuni ko‘rsatdiki, deontologik kompetentlik bir qator muhim funksiyalarni bajaradi. U 
tartibga soluvchi funksiya orqali pedagogning xatti-harakatlarini axloqiy me’yorlar asosida yo‘naltiradi. Baho
lovchi funksiya o‘z va boshqalarning xulq-atvorini axloqiy mezonlar nuqtai nazaridan baholash imkonini beradi. 
Rivojlantiruvchi funksiya shaxsiy va kasbiy kamolotni ta’minlaydi. Oldini oluvchi funksiya esa axloqiy xatolarning 
oldini olishga xizmat qiladi. Integrativ funksiya esa deontologik kompetentlikni boshqa kasbiy kompetentliklar 
bilan bog‘lab, yagona kasbiy madaniyatni shakllantiradi.

XULOSA VA TAKLIFLAR
Pedagogika ta’lim yo‘nalishi talabalarida deontologik kompetentlikning mazmuni pedagogning kasbiy faoli-

yatida axloqiy me’yorlar, majburiyat va javobgarlikni anglash hamda ularga rioya qilish qobiliyatidan iborat. 
Uning tarkibiy tuzilmasi kognitiv, motivatsion-qadriyatl, faoliyatli va refleksiv komponentlardan tashkil topadi. 
Har bir komponent o‘zaro bog‘liq holda deontologik kompetentlikning yaxlit tizimini tashkil etadi. Deontologik 
kompetentlik tartibga soluvchi, baholovchi, rivojlantiruvchi, oldini oluvchi va integrativ funksiyalarni bajaradi. 
Ushbu funksiyalar pedagogning kasbiy faoliyatini axloqiy jihatdan yo‘naltirish, shaxsiy kamolotini ta’minlash va 
kasbiy madaniyatni shakllantirishga xizmat qiladi.

Deontologik kompetentlikning mazmuni, tarkibiy komponentlari va funksiyalarini aniq belgilash uni maqsadli 
rivojlantirish metodikasini ishlab chiqish uchun muhim nazariy asos yaratadi. Kelgusida har bir komponentni 
rivojlantirishga qaratilgan maxsus metodik tizimlarni ishlab chiqish maqsadga muvofiqdir.

6.	 Колесникова И. А. Педагогическая деонтология. – Москва, 2005. – 256 с.
7.	 Qurbonov M. Milliy qadriyatlar asosida tarbiya. – Toshkent, 2005. – 144 b.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

